
Коми кыв да литература велöдысь

Уляшева Татьяна Владимировналöн

«Коми кывлöн рöдвуж вокъяс»

коми кыв урокысь конспект.
Уроклöн тема: «Коми кывлöн рöдвуж вокъяс»

Могъяс:

1) Познавательнöй: 
- вынсьöдны да паськöдны тöдöмлунъяс финн-угор войтыр йылысь;

- паськöдны мöвпалан сямлунсö (анализирование);

- пыртöдны коми кывлöн историческöй грамматикаö;

2) Практическöй:
 - аддзыны войтыр кывъясысь öткодьлун;

- кывъяс öткодялöмöн воöдчыны мöвпöдз, мый став финн-угор войтырыс рöдвуж войтыр;
- вынсьöдны словарьясöн уджалöм;

- кужны аддзыны мукöд кывъяскостса йитöдъяс.

3) Общепредметнöй: 

- велöдны мöвпавны, öткодявны, вöчны кывкöртöдъяс;
- сöвмöдны мöвпалан сямлун;
- уджавны кыв йылысь тöдöмлунъяс сöвмöдöм вылын;
-паськöдны челядьлысь тöдöмлун (кругозор).

    4)  Метапредметнöй:
         - кывны шылад и сы  отсöгöн пырöдчыны урок темаö;
         - вöдитчыны историческöй терминъясöн;

         - карта серти петкöдлыны финн-угор войтырлысь оланiн.

Уроклöн мунöм:

1. Оргмомент – 1 мин.
2. Урок темаö пырöдчöм – 3 мин.
3. Урок тема серти уджъяс вöчöм – 23 мин.

4. Рефлексия – 2 мин.

5. Уроклöн пом – 1 мин.

Урок кежлö коланаторъяс:

1. Ноутбук

2. Экран

3. Колонкаяс

4. «Школьный этимологический словарь» (быд велöдчысьлы).

5. Уроклöн план-карта (быд велöдчысьлы).

Уроклöн мунöм:

1. Оргмомент.

Бур асыв, челядь! Меным зэв нимкодь нуöдны коми кыв урок тiянкöд. Надейтча, мый уджалам бура, сюся  да интереснöя. Тi тöдмаланныд уна выльтор. Тiян быдöнлöн эм уроклöн план-карта, кутам уджавны сiйöн. Мыйкö кö оз ло гöгöрвоана, сэнi эмöсь юалöмъяс. Став гижöд-пасйöдъяс позьö вöчны татчö.
2. Урок темаö пырöдчöм.

Велöдысь:

Челядь, öнi ми видзöдам неыджыд клип, код серти тiянлы колö гöгöрвоны, мый йылысь лоö миян уроклöн темаыс. Видзöдiгмозыс тi верманныд гижавны кывъяс, сёрникузяяс, ассьыныд мöвпъястö - ставсö, мый воас тiянлы юраныд, тайöс видзöдiгöн.

(Видзöдам клип)

И сiдз, мый артмис.

(кывза челядьлысь вочакывъяс)

Велöдчысьяс: уна войтыр, хантъяс, манси, удмурт, коми, вокъяс, чукöртчöмаöсь бипур дорö и с.в.

Велöдысь: и мый йылысь жö лоö урок вылын сёрниыс? Кыдзи позьö нимтыны урокнымöс?  Гижыштöй план-картааныд. 
(Кывзыны челядьлысь вочакывъяс и öтвылысь воöдчыны урок темаöдз) (слайд 2)
Кутшöм могъяс позьö пуктыны талунъя урок вылын ас водзаным? Мый вермам тöдмавны-вöчны асланым урокнаным?

(Челядькöд öтув пуктыны могъяс – 3 слайд)

Велöдысь: А мый тi тöданныд комияслöн рöдвуж войтыр йылысь?
(вочакывъяс) 

Велöдчысьяс: овлöмаöсь öтлаын, сернитанногным матын.

Кыдзи тi гöгöрвоанныд – рöдвуж да абу рöдвуж войтыр? Мый серти?

(Велöдчысьяслöн вочакывъяс).

Велöдысь: Рöдвужлуныс тыдовтчö кывъяслöн öткодьлунысь. Войтыръяслöн кывъяс костас кö абу некутшöм öткодьлун, сiдзкö найö абу рöдвуж войтыр. И мöдарö – рöдвуж войтырлöн кывъяс костас эм уна öткодьлун. Татшöм туялöмъяс подув вылын вöчöны кывъяслысь ордпу.

Видзöдам финн-угор кывъяслысь ордпу (4 слайд).
(Слайд серти челядькöд гöгöрвоöдам кывъяслысь паськалöм-разалöмсö).

Велöдысь:  Рöдвуж кывъяслöн ордпу серти ми аддзим, мый миян эраöдзса 6-7 сюрс во сайын вöлöма öти подув кыв (единый праязык). Сэки öти котырöн овлöмаöсь миян пöль-пöчьясным талунъя венгръяскöд,  финнъяскöд, ненецъяскöд, селькупъяскöд да ещö уна мукöд – öнi ас кывъя войтыркöд. Вайö видзöдламöй, кöнi олöны öнi тайö войтырыс (5 слайд) 

(Петкöдла, кöнi олöны финн-угор войтыр öнi).
 А öнi видзöдлам, кутшöм кывъяс колисны сiйö важ кадсяньыс.

(Челядьлöн план-карта вылын 1 удж, найö уджалöны сэтчö. Челядьлöн вочакывъяс дырйи восьтавны презентацияысь слайдъяс 6,7,8,9 ).
Велöдысь: Сьöкыд-ö вöлi тöдмавны кывъяссö? Сьöкыд кö – мыйла?

Кокни кö – мыйла?

Кутшöм  рöдвуж кыв медся матын коми кыв дорö? Мыйла?

 Велöдчысьяс: Медся матын удмурт кыв, сы вöсна мый накöд комияс медся дыр олöмаöсь öтув.

Велöдысь: Дерт, вочасöн тайö войтырыс торъялiсны öта-мöдсьыс, вежсис налöн оланiныс, суседъясыс, и налöн кыввораныс лоис уна торъяланаыс. Уна торъякыв венiсны ыджыд кадколаст и öнiя сёрниын лоöны медколанаöн, на подув вылын артмисны выль кывъяс. 
А мый позьö тöдмавны войтырлысь кыв туялiгöн, сiйö либö мöд кывлысь артмöмсö тöдмалiгöн?

Велöдчысьяс: Позьö тöдмавны войтырлöн олöм, оласног йылысь, налöн мукöд войтыркöд волысьöм да йитöдъяс йылысь. Кутшöм кöлуйöн вöдитчисны, кутшöм удж вöчлiсны.
Велöдысь: Тiян водзын эм «Школьнöй этимологическöй словарь». Мыйла сiйö миянлы талун колö? Мый вермам сэтысь тöдмавны?

Велöдчысьяс:  Этимологическöй словарьын пасъялöма кывъяслысь  чужöм-лоöмсö да артмöмсö.

Велöдысь: В.И.Лыткин, финн-угор кывъяс туялысь, ми сiйöс тöдам и кыдзи гижысьöс, дыр кад чöж туялiс рöдвуж войтырлысь кывъяс, налысь артмöмсö и лöсьöдiс этимологическöй словарь (петкöдлыны ыджыд этимологическöй словарьсö).  Тiянлы, челядь, эм школьнöй этимологическöй словарь. Мöд удж лоö тайö словарьяс сертисö.

План-картааныд быдöнлы сетöма кывъяс, корсьöй найö словарсьыс и индöй налысь артман кадсö и тöдмавны кытысь тайö кывъясыс лоисны миянын?

(Челядь корсьöны словарысь кывъяс и гижöны асланыс план-картаö. Юасьöм бöрын восьтыны  вочакывъяса 10 слайд).
Велöдысь: Мый могысь вöчим тайö уджсö? Кутшöм кывкöртöдöдз воим тайö уджсö вöчöм бöрын? Мый тi тöдмалiнныд коми кыввор чужöм-лоöм йывсьыс?

Велöдчысьяс: Кутшöмсюрö кывъяс артмöмаöсь общепермскöй кадö (öтув перым), кутшöмсюрöяс допермскöй кадö. На йылысь позьö шуны, мый тайö кывъясыслöн вöлöма öти кыввуж, сiдзкö сiйö кадсяньыс воöма. Тайö збыль коми кывъяс. Öткымын кыв воöма мукöд кывйысь, шуам чувашскöйысь, мукöд тюркскöй кывйысь. (Эмöсь важ индоиранскöй кывйысь пырöм кывъяс). 

Велöдысь:  Кыдзи шусьöны кывъяс, кодъяс пырöмаöсь мукöд кывйысь?

Велöдчысьяс:  Заимствованиеяс.

Велöдысь: А öнi видзöдлам ставлы тöдса кывъяс и висьталам, кытысь найö воисны.

(Челядь öта-мöд бöрсяыс висьтавлöны, кутшöм кывъяс абу комиöсь, и кытысь найö воисны. 11 слайд. Висьтавлöм бöрын восьтыны вочакывъяса слайд – 12).
Велöдысь: А тöданыд-ö тi, мый зэв уна коми кыв пырöма роч да мукöд кывъясö? Кутшöм тайö кывъяс? 

Велöдчысьяс: пельмень, шаньга, лаз, пимы, пежкуй, ошкуй. 

(слайд 13)

Рефлексия.

Öнi быд чукöр гижöй план-картааныд бöръя юалöм вылö вочакыв.

(1 котыр – Мый выльторсö тöдмалiм урок вылын?

2 котыр – Мый вöлi сьöкыдöн тайö урокас?

3 котыр – Мый кажитчис?

4 котыр -  Кöнi вермасны ковмыны тайö тöдöмлунъясыс?

(Челядьлысь вочакывъяс кывзöм).
Вайö урокнымöс помалам «Аддзысьлытöдз» финн-угор войтыр моз шуöмöн!

(14 слайд).

Аттьö уджалöмысь. Быд бурсö!
